Uwch 3: Uned 8
Gwrando: Maredudd ap Huw

Aled Hughes:  Ddechrau’r flwyddyn newydd, os ‘na rywun ‘di dechrau cadw dyddiadur newydd?  Oes ‘na bobl dal yn sgwennu dyddiadur?  Dw i’m yn siŵr os oes ‘na, ond dw i’n gwybod bod ‘na ddyddiaduron yn y Llyfrgell Genedlaethol yn Aberystwyth lle mae Maredudd ap Huw yn gweithio.  Croeso aton i, Maredudd

Maredudd ap Huw: Bore da a blwyddyn newydd dda i chi, Aled

Aled: Dyddiaduron – cwestiwn cynta, Maredudd, wyt ti’n sgwennu?  Wyt ti’n cofnodi?

Maredudd: O, dyna gwestiwn personol iawn!

Aled: Mae o, ‘dydy?  Ond be ‘di’r ateb?

Maredudd: Ydw, dw i’n cadw dyddiadur yn yr ystyr mod i isio gwbod be dw i’n neud yn ystod ‘leni, ond wrth gwrs, dw i’n credu mae ‘na sawl math o ddyddiadur, on’d oes, Aled?  Mae ‘na bobl yn cadw dyddiadur yn edrych ymlaen ac yn rhoi be… apwyntiad deintyddol a rhyw gyfarfodydd ac yn y blaen i lawr.  A mae ‘na rai pobl eraill wedyn sydd yn cofnodi’n fanwl beth maen nhw’n ei neud bob dydd o’r flwyddyn, ac oes, wyddoch chi, mae ‘na bobl yn dal i neud hynny?  Boed hynny ar ffurf blog, boed hynny ar ffurf electronig neu, wrth gwrs, yn yr hen ddull traddodiadol o gadw rhyw lyfr, ynde?  A mae ‘na bobl yn dal i neud hynny a mae bobl yn dechrau’r flwyddyn hon fel ag yr oedden nhw llynedd drwy ddechrau cyfrol newydd, trwy droi dail newydd a dechrau cofnodi eto beth sy’n digwydd yn ystod y flwyddyn dyngedfennol sydd o’n blaenau ni

Aled: Wel ie, ond mae ‘na wahaniaeth, hynny ydy, mae blog yn gyhoeddus i’r byd a’i frawd.  I fi, mae dyddiadur yn fy stori i ac i fi’n unig ydi hon, dydi o ddim i neb arall 

Maredudd:  Dych chi ‘di rhoid eich bys arni yn fan ‘na oherwydd mae dyddiaduron enwog o’r gorffennol yn gyfuniad o’r ddeubeth – hynny ydy, dyddiaduron wedi cael eu ysgrifennu gyda golwg ar gyhoeddi a’i wneud o’n gyhoeddus a dyddiaduron personol nad oedden nhw wedi’u bwriadu cael eu darllen gan unrhyw un, meddyliwch am ddyddiadur Samuel Pepys yn Lloegr, dyddiadur wedi’i sgwennu mewn cod oedd hwnnw a mi gymrodd hi o leia ddwy ganrif hyd nes i rywun ddarganfod sut i gracio’r cod a mynd ati i gyhoeddi’r dyddiadur neu fersiwn o’r dyddiadur am y tro cynta.  Oedd Anne Frank yn bwriadu i’w dyddiadur hi gael ei darllen?  Go brin yn ystod ei hoes ei hun neu mi fyddai ‘di bod yn beryg bywyd.  Felly mae ‘na dyddiaduron ar gyfer cyhoeddi, pobl fel Alan Clark, y gwleidydd Toriaidd neu Tony Benn, y gwleidydd Llafur yn y gorffennol, sy’n mynd ati i gyhoeddi dyddiaduron yn ystod eu bywyd.  A dyddiaduron eraill wedyn, nad ‘ych chi ddim mor hapus i’ch cyfoeswyr gael gweld beth yw’r cynnwys… ydy dyddiadur i fod yn rhywbeth cyfrinachol?  Dych chi’n gloi o yn y drôr bob noson rhag ofn i rywun ddarllen y tudalennau, Aled

Aled: Ie, dyna… wel, ie, ond i’r rheiny sy’ mewn bywyd cyhoeddus mae’n wahanol, dw i’n derbyn hynny, ond i’r rhai mewn cod fel Samuel Pepys a merched Syr John Rhŷs yn sgwennu mewn modd gyfrin debyg

Maredudd:  A dyna chi, dych chi’n gweld, yn y gorffennol yn y bedwaredd ganrif ar bymtheg a’r ugeinfed ganrif, fel yr oedd gweision a morwynion yn dechrau dysgu sut i ddarllan, roedd yn rhaid i’r dosbarth breintiedig feddwl am ffyrdd eraill i neud yn siŵr bod y gweision a’r morwynion ddim yn darllen eu dyddiaduron nhw a felly be oedden nhw’n neud oedd dechrau ysgrifennu nhw mewn ‘gwyddor wahanol felly, os o’n nhw medru tipyn bach o Roeg, wel beth am ysgrifennu eich dyddiadur mewn llythrennau Groegaidd, ynde?  Neu, os oedden nhw, rhag ofn i bobl hyd yn oed yn fwy dysgedig ac yn mynd i’r Ysgol Sul ac yn dysgu bach o Roed yn y fan honno, wel oeddech chi isio dyfeisio rhyw fath o god fel bod y gweision a’r morwynion ddim yn darllen be yn union oeddech chi’n meddwl amdanyn nhw, falle oedden nhw ‘di neud gwaith llnau yn dda ddoe ac yn y blaen, felly be oeddech chi’n ei neud i ddyfeisio ffyrdd gwahanol er mwyn gwneud yn siŵr bod eich dyddiadur chi ddim ar gael i’w ddarllen, ond mae ‘na ddilemma yn fan ‘na, on’d oes, Aled, i bawb sy’n cadw dyddiadur, be dach chi’n neud efo’ch dyddiadur ar ôl eich dyddiau chi?  Hynny ydy…

Aled: O ie, honno ydy hi!

Maredudd: Ydach chi’n dinistrio’ch dyddiadur, ynteu ‘dach chi’n drosglwyddo fo i ddwylo diogel, ynteu ‘dach chi’n gadael instructions ynglyn â beth sydd i gael ei wneud efo’ch dyddiadur?  Dau o’n dyddiaduron enwoca gyda ni yn y Llyfrgell Genedlaethol, yn sicr, ydy dyddiadur Francis Kilvert, yr offeriaid hwnnw o Sir Faesyfed aeth ati yn saithdegau’r 19eg ganrif i gadw dyddiadur.  A mae’n rhaid i ni gofio mai dwy gyfrol sy gynnon ni, dwy gyfrol o be fyddan nhw’n wreiddiol yn tua deg ar hugain o gyfrolau o ddyddiaduron, ond, doedd ei wraig o ddim yn hapus ei fod o’n cadw dyddiadur felly fe ddinistriodd hi nifer helaeth o’r cyfrolau ar ôl i farw fo

Aled: Am be? Am be?

Maredudd: Wel, oherwydd bo nhw’n sôn amdani hi!  A doedd hi ddim isio i bobl wybod yn union sut o’n nhw ‘di dechrau canlyn ac yn y blaen, ac yn y blaen, a hefyd roedd ‘na ryw embarrassment ychwanegol, chi’n gweld, achos mi aeth nith Kilvert ati i ddinistrio nifer helaeth o be oedd yn weddill o’r dyddiaduron , yn enwedig hefyd bod gan Kilvert ddiddordeb ysol mewn merched ifanc, a mi oedd o’n sgwennu hynny yn ei ddyddiadur.  A be sy ganddon ni ar ôl heddiw ydy tair cyfrol o ddyddiaduron Kilvert – dwy ohonyn nhw yn y Llyfrgell Genedlaethol, ond bobl bach, maen nhw’n ddiddorol.  Nid oherwydd bod nhw’n dweud pethau pwysig am ei oes ei hun, ond oherwydd bod nhw’n dweud y pethau hollol ddibwys, ‘dan ni’n gweld darlun o fywyd unigolyn mewn plwy’ gwledig diarffordd o fewn ei gyfnod, ond bobl bach, mae o’n sgwennu’n dda a mae o’n rhoi cipolwg i chi ar bethau nad oedd pobl eraill yn siarad amdanyn nhw, ynde? 
